
CYFLWYN IAD  

Mae’r	canllaw	hwn	yn	archwilio’r	opsiynau	a’r	cyfleoedd	sydd	ar	gael	o	ran	menter	gymdeithasol,	
cwmni	cydweithredol	a	pherchnogaeth	gan	weithwyr	wrth	brynu	cartref	gofal.	Mae’n	amlinellu’r	
materion	allweddol	y	mae	angen	i	fentrau	cymdeithasol,	staff	neu	gymunedau	eu	hystyried	cyn	
penderfynu	prynu	cartref	gofal.	Mae’r	canllaw	hwn	hefyd	yn	archwilio’r	cyfleoedd	a’r	heriau	sy’n	
gysylltiedig	â	phrynu	cartref	gofal	anhyfyw	neu	gartref	gofal	sy’n	ymddangos	fel	petai’n	symud	
tuag	at	fod	yn	anhyfyw.	

Ar gyfer pwy mae’r canllaw hwn?
Mae’r	canllaw	hwn	wedi’i	fwriadu’n	bennaf	ar	gyfer	staff,	cymunedau	ac	elusennau	a	allai	
ddymuno	ystyried	gweithredu	cartref	gofal	yn	eu	hardal	leol,	yn	enwedig	un	y	mae’r	perchennog/
perchnogion	presennol	yn	ystyried	ei	fod	yn	anhyfyw.	Gallai’r	ddogfen	hon	hefyd	fod	yn	werthfawr	
i	swyddogion	awdurdod	lleol	a	thimau	comisiynu	bwrdd	iechyd	lleol	sy’n	gweithio	ym	maes	
gofal	cymdeithasol	pan	fyddant	yn	ymdrin	â	chartref	gofal	anhyfyw	yn	eu	hardal/rhanbarth.	
Bydd	y	canllaw	hwn	hefyd	yn	rhoi	trosolwg	defnyddiol	i	berchnogion	cartrefi	gofal	sy’n	wynebu’r	
tebygolrwydd	o	berchen	ar	fusnes	anhyfyw	neu	sy’n	pryderu	am	hyfywedd	eu	gweithrediad	yn	y	
dyfodol	ac	yn	ystyried	potensial	datrysiadau	busnes	cymdeithasol.

Y  SECTOR  CARTREF I  GOFAL  
YNG  NGHYMRU

Mae	cartrefi	gofal	yn	gweithredu	mewn	amgylchedd	heriol	iawn	ac	mae	llawer	o	ffactorau	a	allai	
effeithio	ar	hyfywedd	busnes	cartref	gofal.	Mae’r	rhain	yn	amrywio	o’r	ffordd	y	mae’r	farchnad	
yn	gweithredu	i	anawsterau	gweithredol	dydd	i	ddydd,	fel	anghenion	gofal	cymhleth	a	helaeth,	
ynghyd	â	lleihau	cyfnodau	aros,	pwysau	dilynol	ar	feddiannaeth	a	lefelau	uchel	o	drosiant	staff.	
Mae’r	amgylchedd	hwn	yn	golygu	y	gallai	rhai	cartrefi	gofal,	ni	waeth	am	statws	y	gweithredwr,	
fynd	yn	anhyfyw.	Mae	hyn	yn	cyflwyno	her	i	gomisiynwyr	ac	awdurdodau	lleol	lle	mae’r	
ddarpariaeth	honno’n	parhau	i	gael	ei	gwerthfawrogi	gan	gymunedau.	Un	opsiwn,	a	anogir	gan	
Ddeddf	Gwasanaethau	Cymdeithasol	a	Llesiant	(Cymru)	2014,	yw	ystyried	gweithredu’r	cartrefi	
gofal	hynny	fel	menter	gymdeithasol,	cwmni	cydweithredol	neu	fusnes	a	berchnogir	gan	weithwyr.		

Mae’r	sector	cartrefi	gofal	yn	newid	hefyd,	yn	enwedig	o	ran	darpariaeth	gofal	preswyl	pobl	hŷn,	
gan	fod	pobl	yn	byw	gartref	neu	mewn	amgylcheddau	byw	â	chymorth	am	gyfnod	hwy.	Mae’r	
pandemig	Covid-19	wedi	cael	effaith	ddifrifol	ar	y	sector	hefyd,	ac	er	nad	ydym	yn	gwybod	beth	
yn	union	fydd	yr	effeithiau	tymor	canolig	i	dymor	hir	eto,	mae	rhagolwg	gan	Laing	Buissons,	a	
gyhoeddwyd	ym	mis	Chwefror	2021,	yn	awgrymu	y	bydd	yn	cymryd	dwy	flynedd	i’r	sector	cartrefi	
gofal	adfer.

Mae	comisiynwyr	ac	awdurdodau	lleol	yn	cydnabod	y	gallai	fod	cyfiawnhad,	yn	seiliedig	ar	y	galw	
yn	y	farchnad,	dros	dderbyn	colli	rhywfaint	o’r	cartrefi	gofal	a	ddarperir	ar	hyn	o	bryd	mewn	rhai	
rhannau	o	Gymru.	Fodd	bynnag,	mae	llawer	o	gartrefi	gofal	yn	strategol	bwysig	i’r	llif	ar	draws	y	
system	gofal	iechyd.	Mae’r	holl	gamau	gweithredu	a	phenderfyniadau	gan	awdurdodau	lleol,	o	
ganlyniad	i	gartref	gofal	sy’n	mynd	yn	anhyfyw,	yn	cael	eu	gwneud	ar	sail	achosion	unigol.

Mae cartrefi gofal yn gweithredu mewn  
amgylchedd heriol iawn ac mae llawer o ffactorau 
a allai effeithio ar hyfywedd busnes cartref gofal. 

https://www.laingbuisson.com/shop/care-homes-for-older-people-uk-market-report-31ed/
https://www.laingbuisson.com/shop/care-homes-for-older-people-uk-market-report-31ed/

  OPS IYNAU  SYDD  AR  GAEL  MEWN 
PERTHYNAS  A  BUSNES  ANHYFYW  
NEU  FUSNES  SY ’N  SYMUD  TUAG  AT 
FOD  YN  ANHYFYW

Os	bydd	cartref	gofal	yn	anhyfyw	neu’n	ymddangos	fel	petai’n	mynd	i’r	cyfeiriad	hwnnw,	mae	nifer	
o	opsiynau	ar	gael	i’w	hystyried	gan	berchennog	y	cartref	gofal.

Mae	amrywiaeth	o	sefyllfaoedd	a	allai	achosi	i	gartref	gofal	fod	yn	anhyfyw,	gan	gynnwys:

•		anghydbwysedd	dyled	/	incwm	–	gallai	hyn	gynnwys	sefyllfaoedd	lle	mae	perchnogion	wedi	 
talu	mwy	na’r	pris	arferol	i	gaffael	cartref	newydd	neu	wedi	adeiladu	/	uwchraddio	eiddo	i	
fanyleb	uchel	iawn	ac	yna’n	bwriadu	codi	ffïoedd	sy’n	sylweddol	uwch	na’r	cyfraddau	 
comisiynu	statudol.	

•		dim	digon	o	alw	–	dim	digon	o	angen,	neu	nid	yw’r	eiddo	/	gweithrediadau’n	apelio	at	
gwsmeriaid,	ac	ati.	

•		dim	digon	o	incwm	–	mae’r	ffïoedd	a	delir	gan	gomisiynwyr	statudol	yn	rhy	isel	/	 
gweithredwr	analluog.

Yr	opsiwn	cyntaf	fyddai	cael	cyngor	busnes,	fel	cysylltu	â	Busnes	Cymru.	Dylai	sefydliadau	
cynghori	busnes	allu	rhoi	arweiniad	ar	faterion	fel	ailstrwythuro	dyled	ac	unrhyw	gyllid	grant	neu	
fenthyciadau	sydd	ar	gael.

Dylid	hefyd	ystyried	cysylltu	â	darparwyr	gofal	a/neu	gymdeithas(au)	gofal	eraill	i	gael	cyngor	
ynglŷn	â’r	posibilrwydd	o	gydweithio	i	arbed	costau,	er	enghraifft	mynediad	at	fframweithiau	
caffael	ar	gyfer	ynni/cyflenwadau	neu	gymorth	gweithredu	arall.	Gallai	mabwysiadu	dull	integredig	
rhwng	darparwyr	helpu	i	fynd	i’r	afael	â	heriau	penodol	costau	darparu,	fel	cyflenwi	yn	y	nos,	
cymorth	rheoli	y	tu	allan	i	oriau	a	darparu	ar	gyfer	ardaloedd	prin	eu	poblogaeth.

^

https://businesswales.gov.wales/cy

Cyn cael benthyg rhagor o gyllid, mae’n rhaid i 
berchennog y cartref gofal fod yn sicr ynglŷn â  
hyfywedd tymor hir y cyfleuster. 

Yn	dibynnu	ar	strwythur	ariannol	y	busnes,	dylai	perchnogion	hefyd	gysylltu	â’u	banc/benthyciwr	
presennol	i	archwilio’r	posibilrwydd	o	amrywio	eu	strwythur	benthyciad	neu	ad-dalu	presennol.	
Os	nad	yw’ch	banc	neu	fenthyciwr	presennol	yn	gallu	ymestyn	neu	amrywio’ch	trefniadau	ariannol	
presennol,	fe	allech	gysylltu	â	darparwyr	eraill	fel	Banc	Datblygu	Cymru.

Cyn	gynted	ag	y	bydd	perchennog	presennol	yn	dechrau	pryderu	am	hyfywedd	y	busnes,	byddai’n	
ddoeth	cysylltu	â’r	awdurdod	lleol	perthnasol,	Arolygiaeth	Gofal	Cymru	(AGC)	a’r	tîm	comisiynu	
lleol.	Trwy	weithio	gyda’r	awdurdod	lleol,	dylai’r	perchennog	allu	ymchwilio	ymhellach	i	weld	a	yw’n	
gymwys	ar	gyfer	unrhyw	gyllid	tymor	byr	ychwanegol	neu	unrhyw	gronfeydd	caledi	sy’n	benodol	i’r	
sector.

Hefyd,	trwy	ddarparu	cyfrifon	llyfr	agored	o’r	costau	gofal	i	gomisiynwyr,	mae’n	bosibl	gofyn	am	
adolygiad	o’r	ffïoedd	presennol	a	delir	a/neu	gyngor	ar	y	posibilrwydd	o	arbed	costau.		

Yn	ogystal,	mae’n	rhaid	ystyried	yr	opsiynau	busnes	i	gefnogi	cynaliadwyedd	ariannol	tymor	hir	y	
busnes,	fel:

•	ailstrwythuro’r	trefniadau	rheoli
•	cydweithio	neu	gyfuno	â	busnes	arall
•	ffocysu’r	busnes	i	ganolbwyntio	ar	ofal	dementia	a/neu	ofal	cymhleth	
•	pryniant	gan	staff
•	gwerthu	ar	y	farchnad.

Gallai’r	holl	opsiynau	uchod	achosi	risgiau	ychwanegol	i’r	busnes.	Cyn	cael	benthyg	rhagor	o	gyllid,	
mae’n	rhaid	i	berchennog	y	cartref	gofal	fod	yn	sicr	ynglŷn	â	hyfywedd	tymor	hir	y	cyfleuster.	Yn	y	
cyd-destun	economaidd	sydd	ohoni,	mae	banc	neu	fenthyciwr	yn	annhebygol	o	gefnogi’r	cais	oni	
bai	bod	cynlluniau	busnes	ac	ariannol	trylwyr	a	realistig	wedi	cael	eu	paratoi	a’u	harfarnu.

Fodd	bynnag,	os	nad	oes	dewis	arall	ar	gael	i	berchennog	cartref	gofal	heblaw	am	gau,	dylai	roi	
gwybod	i	Arolygiaeth	Gofal	Cymru,	sef	y	rheoleiddiwr,	fod	y	busnes	mewn	trafferthion	ariannol.	
Bydd	Arolygiaeth	Gofal	Cymru	yn	rhoi	gwybod	i’r	awdurdod	lleol	cyn	gynted	ag	y	bydd	yn	
ymwybodol	bod	unrhyw	gartref	gofal	yn	bwriadu	cau.	Mae	gan	gomisiynwyr	gontractau	gyda	
chartrefi	gofal	hefyd	ac	mae’r	rhain	yn	pennu	cyfnodau	rhybudd	ar	gyfer	yr	holl	bartïon.	Mae’r	
cyfnodau	rhybudd	yn	amrywio	yn	ôl	awdurdod	lleol,	ond	maen	nhw	fel	arfer	rhwng	28	niwrnod	a	
thri	mis.	Mae	manylion	y	Canllawiau	Statudol	ar	uwchgyfeirio	pryderon	ynglŷn	â	chartrefi	gofal	sy’n	
darparu	gwasanaethau	i	oedolion,	a’u	cau,	ar	gael	yma.

MODEL  MENTER  GYMDE ITHASOL ,  
CWMNI  CYDWE ITHREDOL  NEU  
BERCHNOGAETH  GAN  WE ITHWYR  
SY ’N  PRYNU  CARTREF  GOFAL

Yn	yr	un	modd	ag	unrhyw	fusnes	newydd,	mae	nifer	o	ffactorau	y	mae	angen	eu	hystyried	cyn	
i	fenter	gymdeithasol,	grŵp	o	weithwyr	neu’r	gymuned	ehangach	benderfynu	prynu	busnes	
cartref	gofal.	Mae’r	adrannau	canlynol	yn	rhoi	trosolwg	o’r	modelau	busnes	y	gellid	eu	defnyddio,	
amlinelliad	o’r	broses	werthu	a’r	ystyriaethau	allweddol	ar	gyfer	busnesau	cymdeithasol	sy’n	
meddwl	am	brynu	cartref	gofal.

Wrth	gwrs,	mae	nifer	o	fuddion	yn	gysylltiedig	â	gweithredu	model	busnes	cymdeithasol,	gan	
gynnwys	cynnal	adnodd	cymunedol	allweddol,	cyflogi	pobl	leol	a	defnyddio	cadwyni	cyflenwi	lleol	
gyda	phwyslais	ar	gynyddu	gwerth	cymdeithasol.

Mae	hefyd	yn	werth	nodi	bod	nifer	o	sefydliadau	yng	Nghymru	sy’n	arbenigo	mewn	cymorth	
busnes	os	yw	perchennog	yn	meddwl	am	werthu	i	fenter	gymdeithasol,	cwmni	cydweithredol	neu	
i’w	weithwyr.	Mae’r	rhain	yn	cynnwys	Busnes	Cymdeithasol	Cymru	a	Pherchnogaeth	Gweithwyr	
Cymru.	Bydd	y	gwasanaethau	cymorth	busnes	yn	gallu	rhoi	cyngor	ac	arweiniad	i’r	perchennog	a’r	
darpar	sefydliad	prynu.	Mae’r	rhan	fwyaf	o’r	cymorth	hwn	yn	cael	ei	gymorthdalu’n	llawn,	a	bydd	y	
cyngor	a’r	arweiniad	a	roddir	yn	cael	eu	teilwra	i	anghenion	ac	amgylchiadau	penodol.

MODELAU  MENTER  GYMDE ITHASOL  
A  CHWMNI  CYDWE ITHREDOL  AR  
GYFER  Y  SECTOR  CARTREF I  GOFAL 

Mae	amrywiaeth	o	strwythurau	cyfreithiol	y	gall	modelau	busnes	menter	gymdeithasol	a	chwmni	
cydweithredol	eu	mabwysiadu.	Fodd	bynnag,	ystyrir	mai’r	canlynol	yw’r	ffurfiau	cyfreithiol	a	
ddefnyddir	yn	fwyaf	cyffredin	ac	sy’n	fwyaf	perthnasol	ar	gyfer	y	sector	cartrefi	gofal:

• Menter gymdeithasol 
	 -	 Cwmni	Buddiannau	Cymunedol	(CIC)
	 -	 Cwmni	Cyfyngedig	drwy	Warant.	
	 -	 Braich	Fasnachol	Elusen.	

• Cwmni cydweithredol 
	 -	 Model	cwmni	cydweithredol	cymunedol	sy’n	defnyddio	Cymdeithas	Budd	Cymunedol	(CBS)
	 -	 Modelau	perchnogaeth	gan	weithwyr
	 -	 Cwmni	cydweithredol	amlranddeiliad

Ystyrir	pob	un	o’r	modelau	hyn	yn	fanwl	yng	Nghanllaw	1	y	gyfres	hon	‘Cyflwyniad	i	fentrau	
cymdeithasol	a	chwmnïau	cydweithredol	ar	gyfer	y	sector	cartrefi	gofal’.	

Mae	hefyd	yn	werth	nodi	y	gallai	fod	achlysuron	pan	fydd	awdurdod	lleol	yn	ystyried	meddiannu	
cartref	gofal	a	allai	fynd	yn	anhyfyw	fel	arall.	Fodd	bynnag,	byddai’n	rhaid	i	hyn	gael	ei	gefnogi	
gan	ystod	a	lefel	bresennol	y	ddarpariaeth	cartrefi	gofal	a	amlygwyd	yn	ei	asesiad	o	anghenion	y	
boblogaeth	neu	i	sicrhau	marchnad	ddigonol	a	sefydlog	ar	gyfer	darparu	cartrefi	gofal,	yn	unol	
â’i	adroddiad	sefydlogrwydd	y	farchnad.	Gallai’r	cartrefi	gofal	awdurdod	lleol	hyn	gael	eu	rheoli	
gan	ddefnyddio	dull	traddodiadol	neu	fe	allai’r	awdurdod	lleol	ystyried	un	o’r	modelau	amgen	a	
awgrymir	yng	Nghanllaw	1,	er	enghraifft,	dull	deillio	neu	fodel	trydydd	parti.		

Y  BROSES  BRYNU  AR  GYFER  MODEL 
MENTER  GYMDE ITHASOL ,  CWMNI  
CYDWE ITHREDOL  NEU  BERCHNOGAETH 
GAN  WE ITHWYR

Mae	prynu	busnes	bob	amser	yn	heriol,	ond	mae	rhai	heriau	ychwanegol	yn	gysylltiedig	â	
phrynu	cartref	gofal.	Ystyrir	ei	bod	yn	ddoeth	i’r	gwerthwr	a’r	prynwr	geisio	cyngor	arbenigol	gan	
gyfreithwyr	a	chyfrifwyr	ar	ddechrau’r	broses	gwerthu/prynu.	Er	bod	y	cyngor	arbenigol	hwn	yn	
gallu	bod	yn	ddrud,	mae’n	debygol	o	arbed	amser	ac	arian	wrth	i’r	broses	symud	ymlaen.	Mae	
hefyd	yn	syniad	da	i	ddarpar	fodel	menter	gymdeithasol,	cwmni	cydweithredol	neu	berchnogaeth	
gan	weithwyr	siarad	ag	Arolygiaeth	Gofal	Cymru	(AGC)	yn	gynnar	yn	y	broses,	er	mwyn	bod	yn	
gwbl	ymwybodol	o’r	gofynion	cofrestru	a	faint	o	amser	y	mae’r	broses	gofrestru’n	debygol	o’i	
gymryd.	Ar	gyfartaledd,	mae	proses	gofrestru	AGC	yn	cymryd	tua	14	wythnos,	ond	bydd	hyn	yn	
amrywio	yn	dibynnu	ar	amgylchiadau	unigol,	wrth	gwrs.

Mae’n	rhaid	i	brynwyr	hefyd	sicrhau	eu	bod	yn	ymwybodol	o’r	cyfrifoldebau	a’r	atebolrwydd	
cyfreithiol	sy’n	gysylltiedig	â	pherchen	ar	gartref	gofal.

Mae	gwerthu	i	fenter	gymdeithasol,	cwmni	cydweithredol	neu	fusnes	a	berchnogir	gan	weithwyr	
hefyd	yn	debygol	o	gymryd	mwy	o	amser	na	phetai	perchennog	cartref	gofal	yn	gwerthu’r	busnes	
i	gwmni	preifat.	Bydd	camau’r	broses	werthu	yn	amrywio	yn	ôl	amgylchiadau	penodol,	a	gallant	
amrywio	yn	dibynnu	ar	y	math	o	fodel	a	ddewisir.	Rhoddir	trosolwg	sylfaenol	o	gamau	amrywiol	y	
broses	werthu	isod.

CAM 1 :  EGWYDDOR ION  Y  GWERTH IANT

Cadarnhau bod 
pryniant yn bosibl 
mewn egwyddor

Er	mwyn	i	werthiant	i	fenter	gymdeithasol	neu	gwmni	
cydweithredol	neu	symudiad	i	berchnogaeth	gan	weithwyr	
lwyddo,	mae’n	rhaid	i	berchennog	presennol	y	busnes	fod	
â	gwir	awydd	i	werthu’r	busnes	i	fodel	o’r	math	hwn.	Ar	y	
cam	cynnar	hwn,	mae’n	bwysig	cadarnhau	rhai	ffeithiau	
allweddol	i	helpu	i	benderfynu	a	yw	pryniant	o’r	math	hwn	
yn	ymarferol.

Pwy sy’n berchen 
ar y busnes mewn 
gwirionedd?

Efallai	bydd	gan	y	busnes	un	perchennog,	ond	mewn	
llawer	o	achosion	bydd	nifer	o	wahanol	bartïon	yn	rhannu	
perchnogaeth.	Mae’n	hollbwysig	amlygu	holl	berchnogion	y	
busnes	er	mwyn	sicrhau	bod	cytundeb	cyffredinol	i’r	syniad	
o	werthu	i	weithwyr,	menter	gymdeithasol	neu	gwmni	
cydweithredol.	

Beth sy’n cael ei 
werthu? 

Yn	nodweddiadol,	bydd	gwerthiant	yn	cynnwys	naill	ai	prynu	
cyfranddaliadau’r	perchennog	neu	brynu	asedau’r	busnes.	
Mae’n	bwysig	egluro	beth	yn	union	y	disgwylir	iddo	gael	ei	
gynnwys	yn	y	fargen.	

Mae	strwythur	y	trafodyn	yn	hollbwysig.	Bydd	angen	i’r	
ddau	barti	ystyried	p’un	a	yw’r	trafodyn	yn	ymwneud	â	
throsglwyddo	asedau	eiddo	a	busnes	fel	busnes	hyfyw	
(Pryniant	Asedau),	neu	brynu	cyfalaf	cyfranddaliadau’r	cwmni	
masnachol	sy’n	berchen	ar	y	busnes	gofal	a’i	weithredu	
(Pryniant	Cyfranddaliadau).

Mae’n	gyffredin	i	ystyriaethau	treth	ar	gyfer	y	prynwr	a’r	
gwerthwr	ddylanwadu	ar	y	strwythur	a	ddewisir,	felly	dylid	
ceisio	cyngor	ar	dreth	yn	gynnar.	Yn	nodweddiadol,	byddai’n	
well	gan	fusnesau	a	reolir	gan	berchnogion	werthu’r	
cyfranddaliadau	yn	eu	cwmni,	sy’n	gallu	golygu	triniaeth	
dreth	fwy	ffafriol	i’r	perchnogion	unigol	trwy	gyfrwng	
gwaredu	cyfalaf.

Pam mae’r perchennog 
eisiau gwerthu? 

Yn	y	rhan	fwyaf	o	achosion,	bydd	y	perchennog	yn	
gadael	y	sector	oherwydd	ymddeoliad,	gwireddu	gwerth	
buddsoddiad,	awydd	i	wneud	pethau	gwahanol,	ac	ati.	Fodd	
bynnag,	mae’n	bwysig	cadarnhau’r	rhesymau	dros	adael	
a	sicrhau	bod	y	cartref	gofal	yn	hyfyw	yn	fasnachol	a	bod	
ganddo	ddyfodol.	Efallai	y	bydd	y	perchennog	yn	awyddus	
i	gefnogi’r	busnes	pan	fydd	mewn	dwylo	newydd	trwy	
ymgymryd	â	rôl	ar	y	bwrdd,	a	allai	fod	yn	fuddiol	i’r	busnes	
ar	ôl	ei	werthu.		

Beth yw agwedd y 
rheolwyr a’r staff tuag 
at berchnogaeth gan 
weithwyr neu gwmni 
cydweithredol?

Er	y	gallai	perchennog	y	busnes	fod	yn	‘werthwr	parod’,	
mae’n	bwysig	bod	rheolwyr	a	gweithwyr	y	busnes	yn	agored	
i’r	syniad	o	bryniant	gan	weithwyr,	perchnogaeth	gan	
weithwyr	neu	gwmni	cydweithredol	cymunedol,	ac	felly’n	
cael	eu	hystyried	yn	‘brynwr	parod’.	Efallai	y	bydd	angen	
gwneud	gwaith	i	gynyddu	eu	dealltwriaeth	o’r	model	cyn	
iddynt	ddechrau	sylweddoli’r	potensial	ar	gyfer	gwerthiant	
o’r	fath.	

Adnabod y busnes  Yn	amlwg,	mae’n	bwysig	deall	cylch	gorchwyl	llawn	y	busnes	
cartref	gofal,	y	drefn	gyfreithiol	gysylltiedig,	proffidioldeb	
a’i	hyfywedd	yn	y	dyfodol.	O	ran	cartref	gofal,	mae	angen	
i’r	darpar	brynwyr	feddwl	am	sut	byddant	yn	ymdopi	ag	
anwadalrwydd	refeniw,	faint	o	fuddsoddiad	parhaus	y	bydd	
ei	angen	ar	y	busnes,	sut	gallai’r	busnes	ddatblygu	a	safle’r	
busnes	yn	y	ddarpariaeth	ofal	leol.

Mae’n bwysig cadarnhau’r rhesymau dros adael a 
sicrhau bod y cartref gofal yn hyfyw yn fasnachol a 
bod ganddo ddyfodol. 

Beth yw’r tybiaethau 
prisio? 

Efallai	y	bydd	prisiad	annibynnol	wedi	cael	ei	gynnal	neu	
efallai	y	bydd	y	perchennog	wedi	tybio’r	gwerth	ar	sail	
ffactorau	eraill.	Bydd	y	rhan	fwyaf	o	brisiadau	wedi’u	seilio	ar	
naill	ai	luosrifau	enillion,	gwerth	asedau	net	neu	gymysgedd.	
Mae’n	rhaid	i	unrhyw	brisiad	fod	yn	fforddiadwy	i’r	busnes	
ar	yr	adeg	gwerthu	ac	wrth	symud	ymlaen.	Trafodir	hyn	yn	
fanylach	yng	‘Ngham	2:	Gwerth’.

Dewis y dull gadael Yn	realistig,	yn	y	cyd-destun	economaidd	sydd	ohoni,	
mae’n	debygol	o	fod	yn	anodd	i	fenter	gymdeithasol,	
cwmni	cydweithredol	neu	weithwyr,	yn	rhan	o	bryniant	
gan	weithwyr,	godi	digon	o	arian	i	ganiatáu	i’r	perchennog	
dderbyn	cydnabyddiaeth	ariannol	lawn	am	y	busnes	wrth	
gwblhau.	Felly,	a	fyddai	modd	gadael	fesul	cam	dros	amser?

A oes angen cyllid 
allanol i gwblhau’r 
gwerthiant? 

Mae	cost	prynu	cartref	gofal	yn	sylweddol,	ac	ni	waeth	am	
ba	fodel	busnes	a	ddewisir,	mae’n	debygol	iawn	y	bydd	
angen	i’r	prynwyr	gael	cyllid	allanol	(gweler	yr	adran	isod).	
Bydd	y	gallu	i	godi	arian	yn	dibynnu	ar	nifer	o	ffactorau,	fel	
unrhyw	sicrhad	yn	y	busnes,	lefelau	elw	a,	lle	y	bo’n	briodol,	
y	posibilrwydd	o	unrhyw	gydfuddsoddiad	gan	weithwyr.

A oes strwythur 
perchnogaeth 
‘gymdeithasol’ a 
ffefrir?

Bydd	gan	y	rhan	fwyaf	o	berchnogion	syniad	ynglŷn	â	
strwythur	perchnogaeth	y	busnes	yn	y	dyfodol.	O	ran	
pryniadau	gan	gwmni	cydweithredol	a	berchnogir	gan	
y	gymuned	neu	weithwyr,	neu	bryniadau	gan	weithwyr,	
cyn	i	unrhyw	benderfyniadau	pendant	gael	eu	gwneud,	
mae’n	bwysig	rhoi	ystyriaeth	ofalus	i	sicrhau	bod	y	model	
perchnogaeth	yn	darparu’r	buddion	y	gallai’r	gweithwyr/y	
gymuned	ddymuno	eu	cael	fel	perchnogion	newydd.

Beth yw’r  
graddfeydd amser? 

Yn	ddelfrydol,	pryd	hoffai’r	perchennog	gwblhau’r	broses	
pryniant	gan	weithwyr?	Yn	nodweddiadol,	gall	proses	
bryniant	i	fodel	busnes	cymdeithasol	gymryd	rhwng	tri	a	
naw	mis	i’w	chwblhau.	Fodd	bynnag,	os	ystyrir	trosglwyddo	
perchnogaeth	fesul	cam,	gallai	hyn	ddigwydd	dros	nifer	o	
flynyddoedd.

CAM 2 :  GWERTH

Y prisiad, 
dadansoddiad 
ariannol ac 
amcanestyniadau

Pan	gadarnheir	bod	gwerthiant	yn	bosibl	ac	y	cytunir	iddo	mewn	
egwyddor,	bydd	angen	dadansoddi	hanes	y	busnes,	ei	gyllid	a’r	gallu	i	
ariannu’r	pryniant.	

Dulliau prisio Mae’n	synhwyrol	ymdrin	â	phrisio’r	busnes	yn	gynnar	iawn.	Os	na	all	y	
prynwyr	sicrhau’r	cyllid	sy’n	ofynnol	i	brynu’r	eiddo	am	bris	penodol	ac	nid	
oes	lle	i	negodi,	ni	fydd	gwerthiant	yn	bosibl,	yn	syml	iawn.	

Fel	yr	amlinellir	uchod,	mae	gwerth	cartref	gofal	yn	dibynnu	ar	nifer	o	
ffactorau,	ac	mae’r	fformiwla	a	ddefnyddir	fel	arfer	i	brisio	busnes	cartref	
gofal	yn	lluosydd	o	gyfartaledd	pwysedig	enillion	y	busnes	cyn	llog,	
treth,	dibrisiant,	amorteiddiad,	rhent	a	ffïoedd	rheoli	(EBITDARM).	Bydd	
y	lluosydd	a	ddefnyddir	yn	dibynnu	ar	rymoedd	y	farchnad	ar	yr	adeg	
gwerthu.	Yn	dibynnu	ar	y	math	o	gartref	gofal,	gallai’r	pandemig	Covid-19	
fod	wedi	effeithio	ar	y	gwerth	hefyd.

Dadansoddiad 
ariannol ac 
amcanestyniadau 

Yn	y	pen	draw,	mae’n	rhaid	i	unrhyw	brisiad	allu	cael	ei	ariannu.	Er	mwyn	
pennu’r	hyn	y	gall	y	busnes	newydd	ei	ariannu,	bydd	angen	paratoi	
rhagolygon	llif	arian	i	amlygu	faint	y	gall	y	busnes	fforddio	ei	fenthyca.	
Bydd	y	rhagolygon	llif	arian	hyn	hefyd	yn	dangos	effaith	costau	na	fydd	
yn	cael	eu	hysgwyddo	mwyach,	o	bosibl,	fel	taliadau	cydnabyddiaeth	
cyfarwyddwyr.	Yn	ogystal	ag	ystyried	rhagolygon	ar	gyfer	y	dyfodol,	mae	
hefyd	yn	bwysig	edrych	ar	dueddiadau	ariannol	hanesyddol,	fel	lefelau	
trosiant	a	phroffidioldeb.	Mae	arbenigwyr	sy’n	gweithio	yn	y	sector	
cartrefi	gofal	yn	credu	bod	cynllunio	ariannol	realistig	yn	allweddol	
i	lwyddiant	model	menter	gymdeithasol,	cwmni	cydweithredol	neu	
berchnogaeth	gan	weithwyr.

Dechrau paratoi 
ar gyfer y broses 
diwydrwydd dyladwy

Gallai	dechrau	meddwl	am	y	broses	diwydrwydd	dyladwy	ar	y	cam	hwn,	a	
rhagweld	cwestiynau,	arbed	amser	yn	ddiweddarach	yn	y	broses	negodi.

CAM 3 :  YSTYR IAETHAU  AR IANNOL  
A  D IWYDRWYDD  DYLADWY

Ystyried 
opsiynau cyllido 
a gwneud 
cysylltiadau 
cychwynnol

Fel	y	nodwyd	yn	flaenorol,	mae	pris	prynu	cartref	gofal	yn	debygol	o	fod	yn	
sylweddol.	Yn	realistig,	mae’n	annhebygol	y	bydd	benthycwyr	stryd	fawr	yn	
cyllido’r	pryniant,	ond	gallai	benthycwyr	cymdeithasol	a	sefydliadau	fel	Banc	
Datblygu	Cymru	ddarparu’r	cyllid	sy’n	angenrheidiol.

Bydd	benthyciadau’n	denu	cyfradd	llog	fasnachol	ac,	fel	arfer,	bydd	angen	
gwneud	ad-daliadau	ar	hyd	cyfnod	y	benthyciad	bob	mis	neu	bob	tri	mis.	
Yn	nodweddiadol,	bydd	y	ddyled	yn	cael	ei	sicrhau	yn	erbyn	yr	asedau	y	
mae’r	busnes	yn	berchen	arnynt,	fel	y	cartref	gofal,	unrhyw	dir	amgylchynol	
a	gosodiadau/ffitiadau.	Os	na	fydd	y	busnes	yn	talu	ei	ad-daliadau,	bydd	y	
benthyciwr	yn	gallu	meddiannu	asedau	yn	lle’r	ddyled.

Pan	fydd	y	benthyciad	wedi	cael	ei	ad-dalu’n	llawn,	ni	fydd	gan	y	benthyciwr	
unrhyw	hawl	dros	yr	asedau	a	bydd	ad-daliadau’r	benthyciad	yn	dod	i	ben.	
Yr	hyn	sy’n	fuddiol	i	fenter	gymdeithasol,	cwmni	cydweithredol	neu	fusnes	a	
berchnogir	gan	weithwyr	yw	bod	gan	gyllid	o’r	math	hwn	ddyddiad	terfynu	
penodol.	Felly,	ar	ôl	i	ad-daliadau’r	benthyciad	ddod	i	ben,	gallai	arian	a	
glustnodwyd	yn	flaenorol	ar	gyfer	ad-daliadau	gael	ei	ddefnyddio	i	ymestyn	
y	busnes	neu	wella’r	telerau	a’r	amodau,	er	enghraifft.

Mae’n	rhaid	nodi	bod	ymrwymiadau	buddsoddiad	ariannol	parhaus	yn	
debygol	o	fod	yn	gysylltiedig	â	chartref	gofal.	Bydd	angen	i’r	prynwyr	
ystyried	sut	gellir	cyllido	hyn.	A	fydd	angen	cyfalaf	benthyciad	ychwanegol	
ar	ben	y	pris	prynu	i	ymgymryd	â	gwelliannau/gwaith	uwchraddio	yn	unol	â	
safonau	RISCA	neu	ar	gyfer	gofynion	cyfalaf	gweithio	cyffredinol?

Mae’n	bwysig	nodi	y	bydd	rhaid	i	unrhyw	rwymedigaethau	dyled	sydd	
gan	y	busnes	gael	eu	had-dalu	bob	amser	cyn	y	gall	unrhyw	elw	gael	ei	
ailfuddsoddi	neu	ei	rannu,	lle	y	bo’n	briodol.	

Mae’n	werth	nodi	mai	un	o	gryfderau	pryniant	gan	weithwyr	yw’r	cyfle	i	gael	
ecwiti	gan	nifer	fwy	o	bobl	na	thrwy	bryniant	gan	reolwyr,	yn	ogystal	â	chreu	
ymroddiad	cryfach	i	lwyddiant	y	busnes	yn	y	dyfodol	oherwydd	bod	gan	
weithwyr	fuddiant	yn	y	canlyniad	bellach.

O	ran	pryniant	
gan	weithwyr,	
mae	dulliau	cyllido	
amgen	y	gellir	eu	
hystyried	hefyd:	

Adnoddau’r busnes ei hun –	mae	gan	rai	busnesau	gronfeydd	arian	
parod	sy’n	cynyddu	dros	nifer	o	flynyddoedd.	Gellid	cyfrannu’r	arian	hwn	at	
ymddiriedolaeth	gweithwyr	i’w	ddefnyddio	i	brynu	cyfranddaliadau	gan	y	
perchennog	sy’n	gadael.	Fodd	bynnag,	ychydig	iawn	o	fusnesau	sy’n	cronni	
digon	o	arian	parod	i	gyllido	pryniant	gan	weithwyr	yn	llwyr.

Ystyriaeth werthwr-ohiriedig –	yn	y	cyd-destun	economaidd	presennol,	
mae’n	anodd	i	fusnesau	godi	digon	o	gyllid	i	ariannu	dyledion	oni	bai	y	
gallant	ddarparu	sicrwydd	asedau.	O	ganlyniad,	mae	ystyriaeth	werthwr-
ohiriedig	yn	aml	yn	rhan	o’r	cymysgedd	cyllido.	Yn	ei	hanfod,	mae’r	
perchennog	sy’n	gadael	(y	gwerthwr)	yn	cael	cyfran	o	gyfanswm	gwerth	
y	cytundeb	wrth	gwblhau	ac	mae’r	gweddill	yn	cael	ei	ohirio	a’i	dalu	iddo	
dros	gyfnod,	sef	tair	i	saith	mlynedd	yn	nodweddiadol,	yn	dibynnu	ar	faint	
y	cytundeb.

Wrth	gwrs,	bydd	rhaid	i’r	gwerthwr	fod	yn	sicr	y	bydd	y	busnes	yn	gallu	
gwneud	y	taliadau	gohiriedig,	a	gall	yr	holl	bartïon	benderfynu	ar	hyn	dim	
ond	ar	ôl	i	lifoedd	arian	y	dyfodol	gael	eu	paratoi	ar	gyfer	y	busnes	sy’n	
dangos	yn	glir	y	gellir	talu’r	taliadau	hyn	yn	ogystal	ag	unrhyw	ddyled	arall.	
Pan	fydd	yr	amryw	fathau	o	gyllid	wedi	cael	eu	hystyried,	fe	ddylai	fod	
modd	cytuno	ar	y	cymysgedd	cyllido	a	ffefrir,	cysylltu	â	benthycwyr	a	mynd	
at	y	gweithwyr	–	gan	dybio	y	gofynnir	iddynt	fuddsoddi.

Diwydrwydd 
dyladwy

Gall	y	broses	diwydrwydd	dyladwy	fod	yn	hir	yn	aml	o	ganlyniad	i	nifer	
y	contractau	gofal	a	allai	fod	ar	waith,	boed	hynny	gyda’r	awdurdod	
lleol	a/neu	gyllidwyr	preifat.	O	ran	pryniant	asedau,	bydd	angen	i	bob	
contract	gael	ei	neilltuo’n	unigol	neu	ei	roi	o’r	newydd	i’r	prynwr	yn	
rhan	o’r	trafodyn.	O	ran	pryniant	cyfranddaliadau,	rhan	allweddol	o’r	
broses	diwydrwydd	dyladwy	yw	gwirio	am	unrhyw	ddarpariaethau	newid	
rheolaeth	a	allai	effeithio	ar	y	contract.

Pan	fydd	gan	y	cartref	gofal	gontractau	ar	waith	gydag	awdurdodau	lleol,	
bydd	y	rhain	am	gyfnod	cychwynnol	sefydlog	yn	nodweddiadol,	ond	yna	
mae’n	gyffredin	i	gontractau	barhau	y	tu	hwnt	i’w	cyfnod	cychwynnol	
heb	gael	eu	hymestyn	neu	eu	hamrywio	yn	ysgrifenedig	bob	amser.	Bydd	
angen	i	brynwr	sicrhau	bod	dogfennau	priodol	ar	waith	sy’n	cadarnhau	
cyfnod	y	contract	presennol	ac	unrhyw	amrywiadau	i’r	contract	gwreiddiol.

Mae	hefyd	yn	debygol	y	bydd	gan	y	cartref	gofal	nifer	o	gontractau	ar	
waith	gydag	amryw	gyflenwyr,	gan	gynnwys;	darparwyr	cyfleustodau,	
darparwyr	gwaredu	gwastraff	clinigol	a	darparwyr	cynnal	a	chadw.	Bydd	
angen	i’r	busnes	hefyd	gasglu	ynghyd	cofnodion	asesiadau	risg	tân	a	
phreswylwyr,	polisïau	diogelu	data	ac	adroddiadau	hylendid	bwyd	y	bydd	
angen	i’r	prynwr	eu	hadolygu	o	safbwynt	cydymffurfio	i	sicrhau	eu	bod	yn	
ddigonol	ac	yn	gyfredol.

Heblaw	am	y	materion	cyfreithiol,	mae	hefyd	yn	hollbwysig	bod	y	cyfrifon	
a’r	cofnodion	ariannol	yn	gywir,	yn	gyfredol	ac	wedi’u	hategu	gan	
gynlluniau	busnes	ac	amcanestyniadau	ariannol	a	gadarnhawyd.	

Diwydrwydd 
dyladwy

Ni	ddylai’r	broses	diwydrwydd	dyladwy	gael	ei	bychanu.	Mewn	
gwirionedd,	fe	all	olygu	ateb	cannoedd	o	gwestiynau,	a	bydd	hyn	yn	
gofyn	am	adnoddau	gan	y	gwerthwr	i	ateb	y	cwestiynau	a	darparu	
dogfennau	ategol.	Yn	ogystal,	dylid	ystyried	gofynion	cyfrinachedd	a	
diogelu	data.	Yn	nodweddiadol,	bydd	y	gwerthwr	yn	gofyn	i’r	prynwr	
lunio	cytundeb	cyfrinachedd	a/neu	gytundeb	peidio	â	datgelu	ar	
ddechrau’r	trafodyn,	cyn	rhyddhau	gwybodaeth.

Cynhyrchu 
gwybodaeth 
i gefnogi’r 
gwerthiant ac 
ymwybyddiaeth 
o’r gofynion 
cofrestru 

Yn	rhan	o’r	broses	o	gofrestru	cartref	gofal,	bydd	angen	i	ddarparwr	
newydd	yn	y	sector	cartrefi	gofal	gynhyrchu	cynllun	busnes	manwl,	
rhagolygon	ariannol	a	strwythurau	staffio	arfaethedig,	ymhlith	pethau	
eraill,	i	fodloni	gofynion	cyfreithiol	Arolygiaeth	Gofal	Cymru.	Gellir	
defnyddio’r	dogfennau	hyn	i	gefnogi’r	gwerthiant	hefyd.	Mae’n	werth	
nodi	y	bydd	gwerthwr	weithiau’n	cytuno	i	barhau	i	fod	yn	ddarparwr	
cofrestredig	hyd	nes	bod	y	prynwr	wedi’i	gofrestru	gydag	Arolygiaeth	
Gofal	Cymru,	yn	amodol	ar	gael	ei	indemnio	gan	y	prynwr.

Ni ddylai’r broses diwydrwydd dyladwy gael  
ei bychanu. Mewn gwirionedd, fe all olygu ateb 
cannoedd o gwestiynau, a bydd hyn yn gofyn  
am adnoddau gan y gwerthwr i ateb y c 
westiynau a darparu dogfennau ategol. 

CAM 4 :  BUDDSODD I

Cyflwyniad 
manwl ynglŷn â 
chanfyddiadau 
ymchwiliad i 
fuddsoddwyr a 
bancwyr a chytuno 
ar gyllid mewn 
egwyddor

Mae’r	cam	hwn	o’r	gwerthiant	yn	allweddol	oherwydd	dyma	pryd	y	
gofynnir	i	ddarparwyr	cyllid	allanol	gadarnhau	eu	bwriad	i	sicrhau	
bod	arian	ar	gael.	

Cyflwyniadau i ddarparwyr cyllid –	bydd	darparwyr	cyllid	yn	
defnyddio’r	cyfle	hwn	i	gael	mwy	o	wybodaeth	am	y	busnes	a’i	
reolaeth	yn	y	dyfodol.

O	ran	model	perchnogaeth	gan	weithwyr:	

Cyflwyniad i’r gweithwyr –	os	gofynnir	i	weithwyr	fuddsoddi	ochr	
yn	ochr	â	chyllid	allanol,	bydd	angen	iddynt	ddeall	beth	mae’n	ei	
olygu	i	fod	yn	gyfranddaliwr,	deall	y	manteision	posibl,	amlygu	
peryglon	posibl	a	gofyn	cwestiynau	am	y	strwythur	perchnogaeth	
yn	y	dyfodol.

CAM 5 :  GOFYN ION  CYFRE ITH IOL

Paratoi strwythur 
cyfreithiol a 
dogfennau 
cyfreithiol

Mewn	ymgynghoriad	â	chyfreithiwr,	bydd	angen	llunio	a	chytuno	
ar	y	strwythur	cyfreithiol	a’r	dogfennau	cyfreithiol	cysylltiedig.	Bydd	
y	dogfennau	cyfreithiol	hefyd	yn	pennu’r	strwythurau	llywodraethu	
penodol	a	fydd	yn	gweithredu	ar	ôl	y	pryniant.	Dylid	nodi	bod	
rhaid	i’r	strwythur	llywodraethu	y	cytunir	arno	ganiatáu	i	rôl	yr	
Unigolyn	Cyfrifol	fod	yn	rhan	o’r	bwrdd	llywodraethu	a/neu’r	
ymddiriedolaeth.

O	ran	perchnogaeth	gan	weithwyr:

Creu ymddiriedolaeth –	bydd	angen	ymddiriedolaeth	gweithwyr	
os	oes	unrhyw	fath	o	berchnogaeth	anuniongyrchol	gan	weithwyr	
wedi’i	fwriadu.	Bydd	yr	ymddiriedolaeth	gweithwyr	yn	cael	ei	
sefydlu	i	ddal	cyfranddaliadau	a	geir	gan	y	perchennog	sy’n	gadael.

Erthyglau Cymdeithasu ar gyfer y cwmni masnachol 	–	er	na	
fydd	angen	amnewid	y	rhain	yn	llwyr,	o	bosibl,	mae’n	bwysig	
bod	newidiadau	digonol	yn	cael	eu	gwneud	i	bennu	agweddau	
fel	llywodraethu,	dosbarthu	elw,	cymhwysedd	aelodau,	prosesau	
penderfynu,	cloeon	asedau	a	diddymu.

Cytundebau benthyciad a dogfennau eraill cysylltiedig	–	gan	
dybio	bod	angen	cyllid	allanol,	bydd	yr	amodau	sy’n	gysylltiedig	
ag	unrhyw	gyllid	i	ariannu	dyledion	a	graddio	credydwyr	yn	cael	eu	
negodi.

CAM 6 :  SYMUD  YMLAEN  A ’R  
GWERTH IANT

Gwneud cynnig 
ysgrifenedig, 
yn ôl cytundeb, 
i’r perchennog/
perchnogion 
presennol  

Erbyn	hyn,	dylai’r	gwaith	caled	fod	wedi’i	wneud.	Bydd	y	pecyn	
cyllid	wedi’i	gwblhau’n	derfynol,	bydd	y	model	perchnogaeth	
wedi’i	gytuno	i	raddau	helaeth	ac,	oni	bai	bod	unrhyw	broblemau	
munud	olaf,	dylai’r	gwerthiant	gwblhau	heb	unrhyw	anawsterau	
mawr,	gan	dybio	bod	y	manylion	y	cytunwyd	arnynt	yn	flaenorol	
yn	sefyll	o	hyd.

Ymwybyddiaeth o 
wybodaeth 

Yn	rhan	o’r	broses	o	werthu	i	fenter	gymdeithasol,	cwmni	
cydweithredol	neu	bryniant	gan	weithwyr,	bydd	angen	i’r	
cyfranddalwyr	yn	y	sefydliadau	newydd	hyn	gael	gwybod	am	
gynnydd	y	gwerthiant.

Penodi 
Llywodraethwyr ac 
Ymddiriedolwyr

Yn	dibynnu	ar	y	strwythur	cyfreithiol	a	ddewiswyd,	bydd	
angen	i’r	fenter	gymdeithasol,	y	cwmni	cydweithredol	neu’r	
ymddiriedolaeth	perchnogaeth	gan	weithwyr	benodi	neu	ethol	
cyfarwyddwyr	a/neu	ymddiriedolwyr.	Bydd	angen	esbonio	diben	y	
rolau	hyn	yn	llawn	a	rheoli’r	broses	benodi/ethol.	

Rhoi gwybodaeth 
i’r rheolwyr a’r 
staff 

Yn	yr	un	modd	â	phan	fydd	unrhyw	fusnes	newydd	yn	cymryd	
drosodd,	bydd	angen	i’r	rheolwyr	a’r	staff	ddeall	yr	effaith	y	bydd	y	
strwythur	‘busnes	cymdeithasol’	yn	ei	chael	ar	eu	rolau.	

^

CAM 7 :  D IWEDD 
 
 
 
 
 
 
 
 
 
 

Diwedd negodi telerau’r gwerthiant
Ar	yr	adeg	hon,	bydd	perchnogaeth	wedi	cael	ei	throsglwyddo	a	bydd	y	
fenter	gymdeithasol,	y	cwmni	cydweithredol	neu’r	busnes	perchnogaeth	
gan	weithwyr	yn	berchen	ar	y	busnes.	Er	bod	y	cam	hwn	yn	dynodi	
diwedd	pryniant	gan	weithwyr,	fe	ddylai	fod	yn	ddechrau’r	broses	o	
adeiladu	diwylliant	cydweithredol	llwyddiannus.

(Addaswyd	o	Simply	Buyout,	2013)

CWBLHAU ’R  BROSES  GOFRESTRU 
 
 
 
 
 
 
 
 
 

Mae’r	broses	o	gofrestru	gydag	Arolygiaeth	Gofal	Cymru	yn	cymryd	amser	a	bydd	angen	paratoi	
cynlluniau	a	rhagolygon	manwl.	Erbyn	hyn,	dylai’r	rhan	fwyaf	o’r	gwaith	fod	wedi’i	gwblhau.	Bydd	
angen	penodi	unigolion	â	chymwysterau	priodol	i’r	rolau	Unigolyn	Cyfrifol	a	Rheolwr	Cyfrifol.

Ystyriaethau treth
Mae	cartref	gofal	yn	ased	ariannol	sylweddol	ac	wrth	i	berchennog/perchnogion	ddechrau	meddwl	
am	werthu’r	safle,	byddai’n	ddoeth	ceisio	cyngor	gan	gyfrifwyr	ar	gynllunio	treth.	Argymhellir	ceisio’r	
cyngor	hwn	cyn	gynted	ag	y	bo’n	ymarferol,	oherwydd	fe	allai	cyfrifydd	argymell	ailstrwythuro’r	
busnes	mewn	rhyw	ffordd	i	gynyddu	ei	werth	i’r	eithaf.	

Rhoddir	y	wybodaeth	isod	fel	canllaw	ac	nid	yw’n	disodli	cyngor	arbenigol	ar	dreth.	Roedd	y	
manylion	ynglŷn	â	throthwyon	a	lwfansau’n	gyfredol	ar	yr	adeg	cyhoeddi.

Y	prif	atebolrwydd	treth	sy’n	gysylltiedig	â	gwerthu	busnes	neu	asedau	yw	Treth	ar	Enillion	Cyfalaf	
(CGT),	ac	fe’i	cyfrifir	ar	enillion	trethadwy	sy’n	deillio	o	waredu	asedau	cyfalaf	sy’n	digwydd	mewn	
unrhyw	flwyddyn	gyllidol	(sy’n	dod	i	ben	ar	5	Ebrill).	Ar	yr	adeg	ysgrifennu,	roedd	Llywodraeth	y	
Deyrnas	Unedig,	trwy	ei	Swyddfa	Symleiddio	Treth,	yn	cynnal	adolygiad	o	CGT.	Cyhoeddwyd	ei		
hadroddiad	cyntaf	ym	mis	Tachwedd	2020.	Yng	nghyllideb	mis	Tachwedd	2020,	gwnaed	newidiadau	
i’r	lwfans	oes	gyfan	ar	gyfer	Rhyddhad	Entrepreneuriaid	(gweler	isod),	gan	ei	leihau	o	£10,000,000	
i	£1,000,000.	Newidiwyd	enw’r	rhyddhad	i	Ryddhad	Gwaredu	Asedau	Busnes	ac	fe’i	trafodir	yn	
fanylach	isod.	Mae’n	eithaf	posibl	y	bydd	rhagor	o	newidiadau’n	cael	eu	gwneud	i	CGT	er	mwyn	
ceisio	bod	yn	fwy	cyson	â’r	darpariaethau	ar	gyfer	treth	incwm.	Dylid	ceisio	cyngor	gan	gynghorydd	
treth	yn	rhan	o	gynllunio	treth.

https://www.gov.uk/government/publications/ots-capital-gains-tax-review-simplifying-by-design

Mae	gan	bob	unigolyn	lwfans	CGT	blynyddol	o	£12,300	(lwfans	2020/21),	sy’n	golygu	na	fydd	unrhyw	
enillion	o	dan	y	lwfans	hwn	yn	destun	CGT	ac	y	bydd	unrhyw	enillion	dros	ben	y	lwfans	hwn	yn	cael	eu	
trethu.

Pan	fydd	perchennog	busnes	yn	gwerthu,	neu’n	rhoi,	cyfranddaliadau/asedau,	bydd	y	gyfradd	CGT	sy’n	
daladwy,	gan	ganiatáu	ar	gyfer	ei	lwfans	CGT	ond	anwybyddu	rhyddhad	entrepreneuriaid,	fel	a	ganlyn:

Ia.	Os	yw’r	unigolyn	yn	talu	treth	incwm	ar	y	gyfradd	uwch	(£37,500	+	2020/21)	yn	y	flwyddyn	dreth	
berthnasol,	bydd	yr	unigolyn	yn	talu	CGT	ar	gyfradd	o	20%	ar	enillion	trethadwy	ar	gyfer	y	flwyddyn	
gyllidol	honno.

b.	Os	yw’r	unigolyn	yn	talu	treth	incwm	ar	y	gyfradd	sylfaenol,	ond	mae	swm	cyfanredol	incwm	ac	
enillion	trethadwy’r	unigolyn	yn	fwy	na’r	trothwy	treth	incwm	sylfaenol	(£37,500	ar	gyfer	2020/21),	
bydd	yr	enillion	trethadwy	yn	y	flwyddyn	gyllidol	honno	dros	ben	y	trothwy	treth	incwm	yn	cael	eu	
trethu	ar	gyfradd	o	20%,	a	bydd	yr	enillion	o	dan	y	trothwy’n	cael	eu	trethu	ar	gyfradd	o	10%.

c.	Os	nad	yw	swm	cyfanredol	incwm	ac	enillion	trethadwy’r	unigolyn	mewn	blwyddyn	gyllidol	yn	fwy	
na’r	trothwy	treth	cyfradd	sylfaenol	(£37,500	ar	gyfer	2020/21),	bydd	yr	enillion	trethadwy’n	cael	eu	
trethu	ar	gyfradd	o	10%.

Business	owners	may	be	able	to	reduce	the	amount	of	their	CGT	bill	if	they	are	eligible	to	claim	
Business	Asset	Disposal	Relief,	formerly	known	as	Entrepreneurs	Relief. 
 
 
 
 

 

 
 
 
Rhyddhad Gwaredu Asedau Busnes (BADR)

Gall	BADR	leihau’r	gyfradd	dreth	i	10%	ar	enillion	cymwys	hyd	at	derfyn	oes	gyfan	o	£1	filiwn.	Fodd	
bynnag,	mae’n	rhaid	bodloni	rhai	amodau	(gweler	isod).	Mae	unigolion	ac	ymddiriedolwyr	yn	gymwys	
ar	gyfer	BADR,	ond	nid	yw	cwmnïau	sy’n	gwerthu	cyfranddaliadau,	er	enghraifft	wrth	werthu	is-gwmni	
gan	gwmni	daliannol,	yn	gymwys	ar	gyfer	BADR.	Ni	fydd	unrhyw	gwmni	â	gweithgareddau	anfasnachol	
arwyddocaol	(o	leiaf	20%	yn	gyffredinol),	yn	ystod	y	12	mis	yn	arwain	at	waredu,	yn	gymwys	fel	cwmni	
masnachol.

I	fod	yn	gymwys	ar	gyfer	BADR,	bydd	angen	i	berchennog	busnes	fod	wedi	bodloni’r	holl	feini	prawf	
isod	drwy	gydol	y	cyfnod	12	mis	yn	union	cyn	gwaredu,	ac:

a.	Mae’n	rhaid	bod	y	gwerthwr	wedi	dal	o	leiaf	5%	o	gyfalaf	cyfranddaliadau	cyffredin	y	cwmni,	sy’n	
cynrychioli	o	leiaf	5%	o’r	hawliau	pleidleisio	yn	y	cwmni;

b.	Mae’n	rhaid	i’r	cwmni	fod	yn	gwmni	masnachol	annibynnol,	neu’n	gwmni	daliannol	grŵp	
masnachol;

Mae gan bob unigolyn lwfans CGT blynyddol o 
£12,300 (lwfans 2020/21), sy’n golygu na fydd  
unrhyw enillion o dan y lwfans hwn yn destun CGT  
ac y bydd unrhyw enillion dros ben y lwfans hwn  
yn cael eu trethu.

c.	Mae’n	rhaid	i’r	gwerthwr	fod	yn	swyddog	neu’n	weithiwr	yn	y	cwmni	sy’n	cael	ei	werthu	neu,	yn	
achos	gwerthu	grŵp,	yn	un	o’r	cwmnïau	yn	y	grŵp;

ch.	Mae’n	rhaid	bod	y	gwerthwr	wedi	perchen	ar	y	cyfranddaliadau	am	ddwy	flynedd	o	leiaf	cyn	y	
gwaredu.

Ystyriaethau allweddol ar gyfer menter gymdeithasol, cwmni 
cydweithredol a gweithwyr sy’n prynu cartref gofal
Er	y	trafodir	rhai	o’r	materion	hyn	yn	fras	yn	yr	adran	uchod	ar	brynu,	mae	nifer	o	ystyriaethau	
allweddol	y	dylai	menter	gymdeithasol,	staff	neu	gymunedau	eu	pwyso	a’u	mesur	cyn	penderfynu	
prynu	cartref	gofal.	Amlygir	y	rhain	isod:

A yw’r busnes yn anhyfyw?
Nid	fydd	trawsnewid	cartref	gofal	yn	fenter	gymdeithasol,	cwmni	cydweithredol	neu	fusnes	a	
berchnogir	gan	weithwyr	yn	ei	wneud	yn	hyfyw	yn	sydyn.	Mae	angen	i’r	darpar	brynwyr	ddeall	pam	
mae’r	busnes	presennol	yn	anhyfyw	a	sut	gall	eu	hymagwedd	wneud	gwahaniaeth.	Mae	angen	i	
brynwyr	wneud	penderfyniad	busnes	ar	sail	yr	holl	wybodaeth	yn	hytrach	na	chael	eu	harwain	gan	
gysylltiad	â’r	busnes	presennol	a’i	rôl	yn	y	gymuned.			

Newid yng ngalw’r farchnad
Gan	fod	y	boblogaeth	oedrannus	yn	cynyddu,	mae’r	galw	am	ofal	nyrsio	a	gofal	dementia	yn	aml	
yn	uwch	na’r	cyflenwad.	Fodd	bynnag,	mae’n	bosibl	na	fydd	y	galw	hwn	yr	un	fath	am	gartref	gofal	
preswyl,	gan	fod	pobl	hŷn	yn	byw	gartref	neu	mewn	amgylcheddau	byw	â	chymorth	am	gyfnodau	hwy.	

Mae	angen	asesu	arbedion	maint	hefyd.	Mae	llawer	yn	dadlau	efallai	nad	yw	cartrefi	gofal	bach	â	llai	
na	30	o	welyau,	sy’n	aml	wedi	cael	eu	trawsnewid,	yn	hyfyw	gan	na	allant	gystadlu	â	chyfleusterau	
mawr	a	adeiladwyd	i’r	diben	o	ran	darparu	gofal	cost-effeithiol.

Amser
Mae’r	broses	o	werthu	cartref	gofal	i	fenter	gymdeithasol,	cwmni	cydweithredol	neu	fusnes	a	
berchnogir	gan	weithwyr	yn	cymryd	amser.	Er	mwyn	i’r	gwerthiant	fod	yn	llwyddiannus,	mae’n	rhaid	
i’r	ddwy	ochr	fod	yn	gefnogol,	ond	mae	angen	i’r	gwerthwr/gwerthwyr	fod	yn	gwbl	ymwybodol	
efallai	na	fyddant	yn	cael	pris	gwerthu	llawn	y	busnes	am	beth	amser	os	yw	ystyriaeth	ohiriedig	
yn	rhan	o’r	pecyn	cyllid.	Mae	angen	i’r	gwerthwr/gwerthwyr	hefyd	fod	yn	realistig	ynglŷn	â	phris	y	
busnes,	yn	enwedig	os	yw’n	cael	trafferthion	ariannol.	Ni	fydd	hyn	yn	addas	i	bob	perchennog	cartref	
gofal,	ond	bydd	yn	cyd-fynd	â	chynlluniau	perchnogion	eraill	ac	yn	cefnogi	eu	gweledigaeth	tymor	
hwy	ar	gyfer	dyfodol	y	cartref	gofal.	

Yn	ogystal	ag	amseru’r	gwerthiant,	mae	angen	ystyried	cofrestru’r	perchnogion	newydd	gydag	
Arolygiaeth	Gofal	Cymru	er	mwyn	sicrhau	y	cydymffurfir	â’r	holl	ofynion	a	chaniatáu	trosglwyddiad	
didrafferth.	Ar	gyfartaledd,	mae	proses	gofrestru	Arolygiaeth	Gofal	Cymru	yn	cymryd	tua	14	wythnos,	
ond	bydd	hyn	yn	amrywio	yn	dibynnu	ar	amgylchiadau	unigol,	wrth	gwrs.

Cost cyfalaf
Mae	pris	prynu	cartref	gofal	yn	debygol	o	fod	yn	sylweddol.	Ni	fydd	y	rhan	fwyaf	o	fanciau’r	stryd	
fawr	yn	benthyca	i	fusnes	cymdeithasol	neu	gydweithredol	newydd	ei	ffurfio,	yn	yr	amgylchiadau	
hyn.	Bydd	angen	gwneud	gwaith	cynllunio	busnes	ac	ariannol	manwl	a	realistig	cyn	cysylltu	ag	
unrhyw	fenthycwyr	cymdeithasol	neu	ddarpar	fuddsoddwyr.	



24

Dylid rhoi ystyriaeth ofalus i ysgwyddo lefel uchel o ddyled fel busnes 
cymdeithasol neu gydweithredol. 
Yn	ogystal	â	chost	gyfalafol	prynu,	dylid	ystyried	cyllido	unrhyw	waith	yn	y	dyfodol	i	uwchraddio’r	
cyfleusterau	presennol.	A	fydd/a	all	y	costau	hyn	ar	gyfer	uwchraddio	yn	y	dyfodol	gael	eu	hariannu	
trwy	ailfuddsoddi	refeniw	blynyddol,	neu	a	fydd	angen	dod	o	hyd	i	gyllid	cyfalaf	ychwanegol?	Mae’n	
debygol	y	bydd	angen	adnewyddu’r	safle	yn	y	dyfodol	i	gydymffurfio	â	Deddf	Rheoleiddio	ac	Arolygu	
Gofal	Cymdeithasol	(Cymru)	2016	(RISCA)	a	hefyd	i	gyd-fynd	â	safonau	marchnad	sy’n	esblygu.	Mae’n	
werth	nodi	pan	fydd	busnes	newydd	yn	meddiannu	cartref	gofal	sydd	eisoes	yn	gweithredu,	ni	fydd	
rhaid	iddo	uwchraddio	i	safonau	cyfredol	RISCA	ar	unwaith.	Fodd	bynnag,	os	yw’r	busnes	cartref	gofal	
wedi	rhoi’r	gorau	i	fasnachu,	bydd	angen	i	unrhyw	berchnogion	newydd	uwchraddio’r	cyfleusterau	i	
safonau	RISCA	cyn	masnachu.

Refeniw
Gall	refeniw	fod	yn	anwadal	mewn	cartref	gofal	ac	fe	allai	fod	yn	anodd	cynllunio	ar	gyfer	newydd-
ddyfodiaid	i’r	farchnad.	Mae	mwyafrif	y	cyllid	refeniw	yn	debygol	o	ddod	o	ffïoedd	a	delir	gan	
awdurdodau	lleol.	Mae	angen	i	ddarpar	brynwyr	fod	yn	sicr	y	bydd	y	ffïoedd	hyn	yn	talu	am	gostau	
darparu	gofal	o	ansawdd	uchel.	Os	na,	mae’n	rhaid	rhoi	ystyriaeth	ofalus	i	sut	y	gellid	amrywiaethu	
ffrydiau	refeniw.	

Rheoleiddio
Mae	ymgymryd	â	chartref	gofal	yn	golygu	y	bydd	angen	i’r	perchnogion	newydd	gydymffurfio	ag	
amrywiaeth	o	reoliadau	a	chael	eu	harolygu’n	rheolaidd	i	sicrhau	bod	y	safonau’n	cael	eu	cynnal	a,	
lle	y	bo’n	briodol,	eu	gwella/uwchraddio.	Mae’r	drefn	reoleiddiol	yng	Nghymru	yn	golygu	y	bydd	
angen	i	unrhyw	fenter	gymdeithasol,	cwmni	cydweithredol	neu	fusnes	a	berchnogir	gan	weithwyr	sy’n	
gweithredu	cartref	gofal	gyflogi	staff	sy’n	gymwys	ar	gyfer	yr	amryw	rolau	yn	y	busnes.

Arweinyddiaeth
Bydd	arweinyddiaeth	yn	y	sefydliad	yn	allweddol,	nid	yn	unig	i	sicrhau	hyfywedd	a	chynaliadwyedd,	
ond	hefyd	i	sicrhau	bod	y	cartref	gofal	yn	cydymffurfio	â’r	gofynion	cyfreithiol.	Nid	yw’n	rhwydd	
ymgymryd	â’r	rolau	arweinyddiaeth	hyn	ac	fe	allai	staff	fod	yn	amharod	i	wneud	hynny.	Gallai	hyn	
achosi	anawsterau	mewn	lleoliad	cydweithredol	a	pherchnogaeth	gan	weithwyr.

Mae	angen	i	fodel	menter	gymdeithasol,	cwmni	cydweithredol	neu	berchnogaeth	gan	weithwyr	fod	yn	
sicr	ei	fod	yn	gwbl	ymwybodol	o’r		Canllawiau	Statudol	ar	gyfer	Darparwyr	Gwasanaethau	ac	Unigolion	
Cyfrifol	ar	Fodloni	Rheoliadau	Safonau	Gwasanaeth,	a’r	Canllawiau	Ymarfer	ar	gyfer	Rheolwyr	Gofal	
Cymdeithasol	sydd	wedi’u	Cofrestru	â	Gofal	Cymdeithasol	Cymru	(2017).	Mae’r	canllawiau’n	manylu	ar	
dair	rôl	allweddol	yn	y	lleoliad	cartref	gofal:

•		y	darparwr	gwasanaethau	-	mae’r	rôl	hon	yn	cynnwys	gosod	bwriad	a	chyfeiriad	clir	ar	gyfer	y	
sefydliad	trwy	amlinellu’r	gwasanaethau	a	ddarperir	a’r	camau	y	bydd	y	darparwr	yn	eu	cymryd	i	
gyflawni	hyn	yn	y	datganiad	o	ddiben.	Hefyd,	sefydlu	polisïau	a	gweithdrefnau	ategol	i	gynorthwyo	
rheolwyr	a	staff	i	gyflawni	nodau’r	gwasanaeth	a	chanlyniadau	personol	unigolion.

•		yr	unigolyn	cyfrifol	–	mae’r	rôl	arwyddocaol	hon	yn	cynnwys	goruchwylio	rheolaeth	y	gwasanaeth	
a	sicrhau	bod	y	gwasanaeth	yn	ddiogel,	yn	cael	ei	gynnal	yn	dda	ac	yn	cydymffurfio	â’r	rheoliadau.	
Sicrhau	llinellau	clir	o	atebolrwydd,	dirprwyaeth	a	chyfrifoldeb	rhwng	yr	unigolyn	cyfrifol	a’r	rheolwr.	
Sicrhau	bod	y	darparwr	gwasanaethau’n	cael	gwybod	am	ansawdd,	diogelwch	ac	effeithiolrwydd	y	
gwasanaeth.

https://gov.wales/sites/default/files/publications/2019-04/guidance-for-providers-and-responsible-individuals.pdf
https://gov.wales/sites/default/files/publications/2019-04/guidance-for-providers-and-responsible-individuals.pdf
https://gov.wales/sites/default/files/publications/2019-04/guidance-for-providers-and-responsible-individuals.pdf

•		y	rheolwr	cofrestredig	–	mae’r	rôl	hon	yn	cynnwys	arwain	a	rheoli	gwasanaeth	sy’n	bodloni	
anghenion	unigolion.	Bydd	yn	sicrhau	bod	mesurau	diogelu	ar	waith,	yn	hyrwyddo	lles	ac	yn	
blaenoriaethu	datblygiad	pobl.	Mae	cyfrannu	at	ddatblygu	polisïau	a	gweithdrefnau	o	fewn	ei	
gylch	gorchwyl	hefyd.	Sicrhau	bod	arferion	yn	canolbwyntio	ar	y	dinesydd,	bod	gan	unigolion	lais	
cryf	a’u	bod	yn	cael	eu	parchu,	eu	trin	ag	urddas	a	bod	eu	hawliau’n	cael	eu	hyrwyddo.

Llywodraethu a strwythur cyfreithiol
Bydd	angen	i	fusnes	cymdeithasol	newydd	ystyried	ei	strwythur	llywodraethu	a	chyfreithiol	yn	ofalus.	
O	fewn	strwythur	menter	gymdeithasol	neu	gydweithredol,	bydd	angen	i’r	unigolyn	cyfrifol	fod	yn	
aelod	o’r	bwrdd	llywodraethu.	Mae	hyn	yn	golygu	y	bydd	rhaid	i	unrhyw	strwythur	llywodraethu,	
sydd	fel	arfer	wedi’i	ffurfio	o	aelodau	gwirfoddol,	gael	ei	gyfansoddi	mewn	ffordd	sy’n	caniatáu	i	
weithiwr	cyflogedig	fod	yn	aelod	o’r	bwrdd.	Bydd	hefyd	yn	ddoeth	ystyried	ethol	arweinwyr	portffolio	
i’r	bwrdd	i	sicrhau	bod	meysydd	allweddol	o’r	busnes	yn	cael	sylw	a	phwyslais	priodol,	er	enghraifft,	
diogelu,	rheoli	contractau,	asesu	risg,	archwilio	a	llywodraethu.	

Bydd	angen	i	ddulliau	llywodraethu	cryf	fod	ar	waith	ac	fe	allai	fod	yn	anodd	recriwtio	bwrdd	sydd	
â’r	sgiliau	iawn,	yn	enwedig	gan	fod	aelodau	bwrdd	yn	rhoi	o’u	hamser	yn	wirfoddol.	Fe	allai’r	fenter	
ddymuno	ystyried	talu	cyfarwyddwyr	er	mwyn	denu	lefel	benodol	o	sgiliau,	a	bydd	angen	cynnwys	
hyn	yn	y	broses	cynllunio	ariannol,	gan	roi	ystyriaeth	i	fforddiadwyedd.	

Staffio a rheoliadau TUPE
TUPE	yw’r	Rheoliadau	Trosglwyddo	Ymgymeriadau	(Diogelu	Cyflogaeth).	Diben	y	ddeddfwriaeth	
hon	yw	diogelu	gweithwyr,	os	yw’r	busnes	sy’n	eu	cyflogi’n	newid	dwylo	ac	mae	rhwymedigaethau	
cysylltiedig	yn	cael	eu	trosglwyddo	o’r	hen	gyflogwr	i’r	cyflogwr	newydd.

Gall	gweithwyr	wrthod	trosglwyddo	(neu	“wrthwynebu”),	ond,	yn	dibynnu	ar	amgylchiadau’r	achos,	
gallant	golli	hawliau	cyfreithiol	gwerthfawr	os	gwnânt	hynny.	Mae	TUPE	yn	datgan	bod	“holl	
hawliau,	pwerau,	dyletswyddau	a	rhwymedigaethau’r	trosglwyddwr	o	dan	neu	mewn	cysylltiad	â	
throsglwyddo	contractau	cyflogaeth	gweithwyr	yn	cael	eu	trosglwyddo	i’r	trosglwyddai”.	Mae’r	
cysyniad	hollgynhwysol	hwn	yn	cynnwys	hawliau	o	dan	y	contract	cyflogaeth,	hawliau	statudol	a	
pharhad	cyflogaeth.	Mae’n	cynnwys	hawliau	gweithwyr	i	wneud	hawliad	yn	erbyn	eu	cyflogwr	am	
ddiswyddo	annheg,	dileu	swydd	neu	wahaniaethu,	cyflogau	heb	eu	talu,	taliadau	bonws,	gwyliau	a	
hawliadau	anaf	personol.

Felly,	mae	gan	weithwyr	yr	hawl	gyfreithiol	i	drosglwyddo	i’r	cyflogwr	newydd	ar	eu	telerau	ac	
amodau	cyflogaeth	presennol	a	chyda’u	holl	hawliau	a	rhwymedigaethau	cyflogaeth	presennol	yn	
gyfan.	Fodd	bynnag,	mae	darpariaethau	arbennig	sy’n	ymdrin	â	phensiynau	a	chynlluniau	pensiwn	
galwedigaethol.

I	bob	pwrpas,	bydd	y	cyflogwr	newydd	yn	camu	i	esgidiau’r	hen	gyflogwr	a	bydd	contract	cyflogaeth	
y	gweithiwr	fel	petai	wedi	cael	ei	wneud	gyda’r	cyflogwr	newydd	yn	wreiddiol.	Am	y	rheswm	hwn,	
mae’n	hanfodol	bod	cyflogwyr	yn	gwybod	popeth	am	y	gweithwyr	y	gallent	eu	hetifeddu	os	ydynt	
yn	ystyried	meddiannu	contract	neu	brynu	busnes.	Mae’n	rhaid	iddynt	sicrhau	bod	y	contract	yn	
darparu	amddiffyniad	rhag	unrhyw	rwymedigaethau	cyflogaeth	a	gododd	cyn	iddynt	ddod	yn	
gyflogwr.	Hwylusir	hyn	gan	y	ffaith	bod	rhaid	i’r	hen	gyflogwr	ddarparu	manylion	ysgrifenedig	am	yr	
holl	hawliau	a	rhwymedigaethau	gweithwyr	a	fydd	yn	trosglwyddo	i’r	cyflogwr	newydd.

Mae	TUPE	yn	ystyriaeth	arwyddocaol	i	gartrefi	gofal	sy’n	cael	eu	cynnal	gan	awdurdod	lleol	ar	hyn	o	
bryd,	a	allai	fod	yn	ystyried	deillio	i	fodel	menter	gymdeithasol	neu	gwmni	cydweithredol.	Er	enghraifft,	
gall	mynediad	at	drefniadau	pensiwn	llywodraeth	leol	fod	yn	heriol	weithiau.	

(Ffynhonnell:	Pinset	Mason)

Prosesau penderfynu
Fe	all	gymryd	amser	i	wneud	penderfyniadau	mewn	mentrau	cymdeithasol	a	chwmnïau	cydweithredol.	
Bydd	angen	taro	cydbwysedd	rhwng	ymreolaeth	ddirprwyedig	ar	gyfer	uwch	aelodau	staff,	i	ganiatáu	
i	benderfyniadau	cyflym	gael	eu	gwneud,	a	dealltwriaeth	glir	o’r	penderfyniadau	y	mae	angen	eu	
gwneud	ar	lefel	bwrdd.	Bydd	sefydlu	‘rhestr	dirprwyaeth’	glir	yn	hanfodol	i	sicrhau	bod	pawb	sy’n	
gysylltiedig	yn	deall.	

Buddion modelau menter gymdeithasol, cwmni cydweithredol a 
pherchnogaeth gan weithwyr
Er	y	gallai’r	broses	o	brynu	cartref	gofal	fod	yn	gymhleth,	gall	prynu	a	chynnal	cartref	gofal	arwain	at	
nifer	o	fuddion	i	fusnes	menter	gymdeithasol,	cwmni	cydweithredol	neu	berchnogaeth	gan	weithwyr.	
Mae’r	rhain	yn	cynnwys:

•	cynnal	swyddi	yn	y	gymuned	leol
•	manteisio	ar	wybodaeth	leol,	gan	gynnwys	iaith	a	diwylliant
•	y	potensial	ar	gyfer	dulliau	arloesol
••	ymgorffori	egwyddor	gwerth	cymdeithasol
•	defnyddio	cadwyni	cyflenwi	lleol.

Ond	y	budd	pwysicaf	yw	cynnal	cyfleuster	allweddol	ar	gyfer	y	gymuned	leol.

DOLENN I  I  FFYNONELLAU  
GWYBODAETH  AC  ADNODDAU  SYDD  
E ISOES  YN  BODOLI 

Canllaw	i	Strwythurau	Cyfreithiol,	Busnes	Cymdeithasol	Cymru

Mapio’r	Sector	Busnes	Cymdeithasol	yng	Nghymru,	2019,	Canolfan	Cydweithredol	Cymru

Cymorth busnes

Busnes	Cymdeithasol	Cymru 

Canolfan	Cydweithredol	Cymru	

Busnes	Cymdeithasol	Cymru	–	Dechrau	Busnes	Newydd

Perchnogaeth	Gweithwyr	Cymru

Cymdeithas	Perchnogaeth	gan	Weithwyr

Co-operatives	UK

The	Hive

Social	Enterprise	UK

Y sector gofal

Arolygiaeth	Gofal	Cymru

Arolygiaeth	Gofal	Cymru	–	Canllawiau	cofrestru

Fforwm	Gofal	Cymru

Deddfwriaeth a chanllawiau perthnasol

Deddf	Rheoleiddio	ac	Arolygu	Gofal	Cymdeithasol	(Cymru)	2016

Rheoliadau	Gwasanaethau	Rheoleiddiedig	(Cofrestru)	(Cymru)	2017

Rheoliadau	Gwasanaethau	Rheoleiddiedig	(Darparwyr	Gwasanaethau	ac	Unigolion	Cyfrifol)	(Cymru)	
2017

https://businesswales.gov.wales/socialbusinesswales/cy/ffurf-gyfreithiol-busnes-cymdeithasol
https://cymru.coop/mapior-sector-busnesau-cymdeithasol-yng-nghymru-mehefin-2018-19/
https://businesswales.gov.wales/socialbusinesswales/
https://cymru.coop
https://cymru.coop/socialbusinesswales-new-start/
https://employeeownershipwales.co.uk/cy/
https://employeeownership.co.uk
https://www.uk.coop
https://www.co-operativebank.co.uk/business/community/the-hive
https://www.socialenterprise.org.uk
https://arolygiaethgofal.cymru
https://www.legislation.gov.uk/wsi/2019/887/contents/made
https://www.careforumwales.co.uk
https://www.legislation.gov.uk/cy/anaw/2016/2/contents/enacted/welsh
https://www.legislation.gov.uk/cy/wsi/2017/1098/contents/made/welsh
https://www.legislation.gov.uk/wsi/2017/1264/pdfs/wsi_20171264_mi.pdf
https://www.legislation.gov.uk/wsi/2017/1264/pdfs/wsi_20171264_mi.pdf

Rheoliadau	Gwasanaethau	Rheoleiddiedig	(Datganiadau	Blynyddol	a	Chofrestru)	(Cymru)	(Diwygio)	
2019

Rheoliadau	Gwasanaethau	Rheoleiddiedig	(Hysbysiadau	Cosb	(Cymru)	2019

Adroddiadau defnyddiol  

https://socialcare.wales/cms_assets/file-uploads/The-Economic-Value-of-the-Adult-Social-Care-Sector_
Wales.pdf	

https://careinspectorate.wales/sites/default/files/2018-06/180627-statistical-release-services-places-
en_0.pdf	

http://ppiw.org.uk/files/2015/11/The-Care-Home-Market-in-Wales-mapping-the-sector.	pdf	

https://llyw.cymru/sites/default/files/publications/2019-03/mesur-y-mynydd-final.pdf

https://www.legislation.gov.uk/cy/wsi/2019/233/contents/made/welsh
https://www.legislation.gov.uk/cy/wsi/2019/233/contents/made/welsh
https://www.legislation.gov.uk/cy/wsi/2019/887/contents/made/welsh
https://socialcare.wales/cms_assets/file-uploads/The-Economic-Value-of-the-Adult-Social-Care-Sector_Wales.pdf
https://socialcare.wales/cms_assets/file-uploads/The-Economic-Value-of-the-Adult-Social-Care-Sector_Wales.pdf
https://careinspectorate.wales/sites/default/files/2018-06/180627-statistical-release-services-places-en_0.pdf
https://careinspectorate.wales/sites/default/files/2018-06/180627-statistical-release-services-places-en_0.pdf
http://ppiw.org.uk/files/2015/11/The-Care-Home-Market-in-Wales-mapping-the-sector.%20pdf
https://llyw.cymru/sites/default/files/publications/2019-03/mesur-y-mynydd-final.pdf


Canolfan	Cydweithredol	Cymru	Cyf,	
Y	Borth,	13	Ffordd	Beddau,	
Caerffili,
CF83	2AX

Rhif	ffôn:	0300	111	5050
E-bost:	info@wales.coop	
Gwefan:	www.cymru.coop

Mae	Canolfan	Datblygu	a	Hyfforddi	Cydweithredol	Cymru	Cyfyngedig	(sy’n	masnachu	fel	Canolfan	
Cydweithredol	Cymru)	yn	gymdeithas	gofrestredig	o	dan	Ddeddf	Cymdeithasau	Cydweithredol	a	Budd	
Cymunedol	2014,	rhif	24287	R.	Rydym	yn	croesawu	gohebiaeth	yn	Gymraeg	neu	Saesneg	ac	yn	ceisio	
darparu	gwasanaeth	o’r	un	safon	yn	y	ddwy	iaith.


